
   Иртенпех кĕр çанталăкĕ ăмăр,

Юпа уйăх çитни сисĕнет.

Сивĕ çумăр çăвать, сивĕ çумăр,

Иртенпех çынсене йĕпетет.



Ăçталла-ши шăвать тĕксĕм пĕлĕт?

Мĕнлерех-ши хăватлăхĕ ун.

Ыррине çеç кĕтет манăн ĕмĕт

Çак телейлĕ те кăмăллă кун.



Сăнăма ялкăштарчĕ хаваслăх,

Куçăм ăшă сапать таврана.

Пĕчĕк пӳлĕм тĕнче евĕр аслă

Пулнăнах туйăнать халь мана.



Тăхтасамăр, çынсем, ăшă кăмăл

Кантăкран парнелем-и сире?

Мамăк евĕр сăмахăм ман çăмăл,

Асилтерĕ пыл çунă ире.



Çумăр хыççăн пуçлантăр çил-тăвăл,

Хăратаймĕ кĕр кунĕн йăли.

Пӳлĕмре — сăпкари пĕчĕк ывăл

Тата унăн пĕрремĕш кулли.

  